
के रसिया का राग का कर्त्ता-कर्मपना नहीं छूट सकता | 'विकल्पक परे कर्त्ता '-ऐसा शब्द 

पाठ में है न ! परे अर्थात्‌ वास्तव में । मिथ्यादृष्टि जीव भी पर को तो नहीं करता और यथार्थ ज्ञान 

भी नहीं करता, वह तो वास्तव में राग का ही कर्त्ता होता है। 

कोई कहता है कि ' अपने को पर का कर्त्ता नहीं मानता वह दिगम्बर जैन नहीं है।' भाई ! 

दिगम्बर जैन-यह तो वस्तु का स्वरूप है। उसको राग का वस्त्र भी नहीं होता। राग का कर्त्ता 

होने वाला भी दिगम्बर जैन नहीं है...ऐसी बात है, वहाँ पर के करने की बात तो दूर ही रह गई। 

वस्तु तो निजसत्ता-स्वभावरूप है, उसमें राग या पर का कर्तव्य नहीं होता; परन्तु मिथ्यादृष्टि 

जीव ही राग का कर्त्ता होता है। पर के कार्य करना तो जीव की मर्यादा से बाहर है। मिथ्यादृष्टि 

की मर्यादा इतनी है कि वह अनेक प्रकार के राग और द्वेष को करता है; परन्तु पर का करना 

तो उसकी भी मर्यादा से बाहर है और वह स्वभाव के कार्य को तो करता ही नहीं | इसकारण मात्र 

रागादि विकारीभाव को ही किया करता है- विकल्प ही किया करता है। चौबीसों घन्टें राग 

करना यह एक ही मिथ्यात्वी का कार्य है, इसके अतिरिक्त वह अन्य कार्य नहीं करता। 

मिथ्यादृष्टि जीव अपनी भूल से परद्रव्यों को अपना मानता है। देखो ! ' अपनी भूल से ' 

पर को पर नहीं जानकर स्व मानता है; परन्तु पर कभी अपना नहीं होता; व्यर्थ अभिमान करता 

है। अज्ञानी मानता है कि हमारी होशियारी से यह दुकान व्यवस्थित चलती है। संत कहते हैं कि 

अरे | तेरे लक्खण (लक्षण) तो देख ! ज्ञान को छोड़कर अज्ञान का कर्त्ता होता है। भाई | यह 

चिदानन्द वस्तुस्वभाव का काम नहीं है। धर्मी विकार का कर्त्ता नहीं होता। 

  

  

  

  

70 वर्ष पहले हम दुकान पर बैठते थे, परन्तु मात्र व्यापार ही नहीं किया करते थे, शास्त्र 

भी बाँचते थे। उसमें द्रोपदी को विदेह का एक राजा अपहरण करके ले गया, उसे छुड़ाकर लाने 

के लिये पाँचों पाँडव श्रीकृष्ण के साथ वहाँ पहुँचे, वहाँ कृष्ण की शूरवीरता की परीक्षा नहीं की 

और वहाँ से आकर पांडवों ने श्रीकृष्ण की परीक्षा करने के लिये नौका नहीं भेजी , तब श्री कृष्ण 

क्रोधित होते हैं और द्रोपदी उनकी विनय करती है। यह सारा वृतान्त समझाय में बहुत सरस 

आता है। 

प्रभुजी ! विनवु गोद बिछाय के रोष निवारिये रे लाल... 

प्रभुजी | मोटा होय दातार, बोले मुख मीठा रे लाल.... 

  

  प्रभुजी | छोरु कुछोरू थाय, मावतर कुमावतर न थाय... । 

तब श्री कृष्ण द्रोपदी से कहते हैं कि द्रोपदी |! हमारी उठी हुई गदा वापिस नहीं होती | कृष्ण 

कोई साधारण पुरुष थोडे ही थे। महापुरुष उल्टे पडे तो भी शूरबीर और सुल्टे पडे तो मोक्ष प्राप्त 

करलें ऐसे होते हैं। कृष्ण भी भविष्य में तीर्थंकर होने वाले हैं। यहाँ महा भगवान आत्मा भी 
विपरीत चले तो राग को अपना मानकर उसका कर्त्ता होता है और सम्यक ्‌ पुरुषार्थ करे तो 

स्वभावरूप परिणम जाता है, राग का कर्त्ता नहीं होता। 

जैसे सट्टे के व्यापार वाले दिया-लिया, दिया-लिया-ऐसे किया करते हैं। उसी प्रकार 

अज्ञानी राग-द्वेष और राग-द्वेष किया ही करते हैं। मैंने दिया, मैंने लिया, मैंने खाया, मैंने पिया, 

मैंने इतने-इतने काम किये-ऐसे मिथ्या अभिमान का सेवन किया करते हैं। त्रिलोकनाथ 

परमात्मा जगत में जाहिर करते हैं कि तूने अज्ञानदशा में अशुद्ध भाव को ही किया है, अशुद्धभाव 

का ही कर्त्ता हुआ है। शुद्धभाव जो कि त्रिकाल तेरा स्वरूप है उसका तो तुझको पता ही नहीं है 
और जड॒ कर्म तथा शरीरादि का तू कर ही नहीं सकता, इस कारण उनके कार्य भी तूने कभी 

नहीं किये हैं। तूने तो मात्र पुण्य-पाप विकारी भाव ही किये हैं। अनादि से अज्ञानी जीव ने यह 

एक ही कार्य किया है। 

इस प्रकार यह 50 वें कलश का काव्य (32वों ) हुआ। अब 51वें कलश का 33वाँ काव्य 

कहते हैं। 

मिथ्यात्वी जीव कर्म का कर्त्ता और ज्ञानी अकर्त्ता है 

करे करम सोईं करतारा। 

जो जाने सौ जाननहारा।। 

जो करता नहि जाने सोई। 

जाने सो करता नहि होई 113311 

अर्थ:- जो कर्म करे वह कर्त्ता है, और जो जाने सो ज्ञाता है, जो कर्त्ता है वह ज्ञाता नहीं 

होता और जो ज्ञाता है वह कर्त्ता नहीं होता । 

भावार्थ:- मूढ़ और ज्ञानी दोनों देखने में एकसी क्रिया करते हैं, परन्तु दोनों के भावों 

में बड़ा भेद रहता है। अज्ञानी जीव ममत्वभाव के सद्भाव में बन्धन को प्राप्त होता है और 

ज्ञानी ममत्व के अभाव में अबंध रहता है ।।331। 

काव्य - 33 पर प्रवचन 

मूल पाठ में यह स्पष्ट कहा है कि 'य: करोति स करोति केवल ' जो राग को करता है वह 
अकेले राग को ही करता है। थोड़ा शुद्धभाव करता है और थोड़ा अशुद्धभाव करता है-ऐसा नहीं 

होता । भगवान को भूलकर भूल वाला जीव अकेली अशुद्ध परिणति को ही करता है। अज्ञानी 

परमानन्द को भूला हुआ जीव थोड़ा शुद्धभाव भी करता है और थोड़ा अशुभ राग भी करता है- 

ऐसा तीनकाल में नहीं होता ae भले ही मानता है कि मैं शरीरादिक के कार्य करता हूँ; परन्तु 

जीव परद्रव्य के कार्य तो कर ही नहीं सकता ; करे तो राग को करता है, अन्य पर को अथवा अपने 

शुद्धभाव के कार्य को अज्ञानी नहीं करता | 

जिसने चैतन्य के शुद्ध द्रव्यस्वभाव को जाना, देखा और अनुभव नहीं किया है वह करे तो 

केवल अशुद्ध परिणति को ही करता है; परन्तु शुद्ध परिणति नहीं कर सकता। जिसने चैतन्य 

के शुद्ध द्रव्यस्वभाव को देखा, जाना और अनुभव किया है वह तो अकेले शुद्ध परिणाम को ही 

करता है, वह अशुद्ध परिणाम का कर्त्ता नहीं होता। संक्षिप्त में-' जाननेवाला मात्र जानता है और 

करनेवाला अकेले विकार को करता है।' 

शुद्धात्मा को जाननेवाला ज्ञानी तो जानता है कि-' मैं तो सदा ज्ञान और आनन्दस्वरूप हूँ। 

“मेरे अस्तित्व में विकार-मलिनता का त्रिकाल अभाव हैं। मेरे स्वभाव में तो शुद्धता का सदभाव 

है।' इस प्रकार जिसने जाना वह तो जाननेवाला ही रहता है, उसको रागादि होते हैं ऐसा कहना 

वह उपचार हैं। वस्तुत: तो वह जाननहार ही है। जो होता है उसको जाने, जो जाये उसको जाने, 

उदय को जाने, उदयभाव को जाने, निर्जरा को जाने-सबको जानता है। उसका ही नाम सम्यग्दृष्टि 

और ज्ञानी है। 

जिसको आत्मा का भान हुआ है वह सम्पूर्ण दुनिया का मात्र साक्षी रहता है। राग से लेकर 

जगत की समस्त दशाओं का केवल साक्षी है-दृष्टा मात्र है। 

भगवान सर्वज्ञ के मुख से आई हुई यह वाणी है कि जो कोई राग का कर्त्ता होता है वह 

अकेला राग का कर्त्ता ही है, वह जाननहार नहीं रह सकता और जिसको ऐसा भासित हुआ है 

कि मैं अकेला जानने-देखनेवाला ही हूँ वह तीनकाल-तीनलोक का तथा रागादिक परिणाम का 

जाननेवाला ही रहता है, कर्त्ता नहीं होता। 

कितनी स्पष्ट बात की है कि जो एक छोटे से छोटे राग का कर्त्ता होता है वह कर्ता ही है, 

वह विकार को ही करेगा; धर्म या वीतराग शान्ति को किचितमात्र भी नहीं कर सकेगा और जो 

स्वभाव के ज्ञान द्वारा ज्ञाता हुआ वह केवल ज्ञाता ही रहता है। वह छोटे-बड़े किसी राग का कर्त्ता 
नहीं होता | 

तब प्रश्न होता है कि यदि ज्ञाता केवल ज्ञाता ही रहता है तो फिर सम्यग्दृष्टि चक्रवर्ती का 
96 हजार रानियों से विवाह, तथा वह बडे-बडे महलों में रहता है, 16 हजार देव जिसकी सेवा 
करते हैं, मणि रत्न से जडे हुए हीरे के सिंहासन पर बैठता है, जिसके मित्र इन्द्र होते हैं -यह सब 
आडंबर किसका ? ऐसा प्रश्न होता है; परन्तु ज्ञानी वास्तव में ज्ञाता है, उसको यह कोई आडंबर 
उपादेय नहीं है। 

कल गॉोंडल से आये हुए मेहमानों में दीक्षा ली हुई बहिन भी थी। वे लोग कहते थे कि कुछ 
सुनाओ, तो कहा कि अन्दर में सम्यग्दर्शन के बिना धर्म की शुरूआत नहीं होती | यह मार्ग कोई 
अलौकिक ही है बापू | राग और विकल्प से पार चैतन्य के अनुभव के बिना सम्यक्त्व नहीं होता 
और सम्यक्त्व के बिना धर्म का प्रारम्भ नहीं होता । यह बात हमने तो ढ़िढोंरा पीट-पीटकर कर 
की हैं, कोई गुप्त नहीं रखी है। सम्प्रदाय की दृष्टि छोड़कर हम साधु नहीं है-ऐसा कहनेवाले 
विरले भी कोईक होते हैं। बीतराग का मार्ग कोई जुदा है और लोग दूसरे प्रकार मात्र क्रियाकाण्ड 
में धर्म मान बैठे हैं। 

अहा ! जिसको सम्यग्दर्शन हुआ है वह केवल ज्ञाता-दृष्टा है, उसको अशुद्धि का करना 
भी बिलकुल नहीं रहा है। जानने-देखने का परिणमन ही उसका है। राग का परिणमन उसका 
नहीं है। तथा जो केवल अशुद्ध परिणमन का ही कर्त्ता है वह अंश मात्र जाननेवाला नहीं 
रहता-उसको ज्ञाता को भूमिका प्रगट नहीं होती | 

यह तो वीतराग त्रिलोकनाथ का संदेश है, संत तो बीच में आड॒तिया होकर संदेश देते हैं | 
आहा..हा ! भगवान सर्वज्ञ परमेश्वर तीर्थंकर त्रिलोकनाथ को एकसमय में तीनकाल-तीनलोक 
का ज्ञान है, उनकी यह वाणी है। जो कर्म अर्थात्‌ राग को करता है वह कर्त्ता है और जो जानता 
है वह ज्ञाता है। जो कर्त्ता है वह ज्ञाता नहीं होता और जो ज्ञाता है वह कर्त्ता नहीं होता। 

जहाँ तक द्रव्य की दृष्टि का परिणमन नहीं था वहाँ तक अशुद्धि का परिणमन स्वभाव में 
न होने पर भी खड़ा हुआ था। जो उस अशुद्धि का ही कर्त्ता हुआ उसको शुद्धता का कुछ भान 
नहीं है; परन्तु जहाँ उसे स्वभाव का भान हुआ और शुद्धता का परिणमन हुआ वहाँ वह अशुद्धि 
को अपनी बिलकुल नहीं मानता | जैसे एक म्यान में दो तलवार नहीं रह सकती; उसीप्रकार राग 
का कर्त्ता भी हो और जाननेवाला भी रहे-ऐसे दो कार्य एक साथ नहीं हो सकते | राग आ जाने 

पर इसको ऐसा लगता है कि यह राग आया; परन्तु मैं तो जाननेवाला हूँ, तो वह जाननेवाला नहीं है। 

जिसकाल में राग आया उसी काल में जाननहार नहीं रह सकता वह ज्ञाता नहीं है। 

यह तो जीव के अपने घर की बात है। यह बात सुनकर भले ही तुरन्त सच्चा ज्ञान नहीं हो; 

परन्तु अज्ञानपने भी इसको ख्याल में तो आना चाहिये, अव्यक्तपने भी इसको रस तो आना 

चाहिये | 

जो कर्त्ता होकर परिणमता है वह जाननहाररूप रह ही नहीं सकता-ऐसी बात है। इसको 

कठिन कहो या सरल कहो, परन्तु सिद्धान्त तो ऐसा है। जो अशुद्ध परिणमन का कर्त्ता होता है 

वह स्व अथवा पर किसी को नहीं जानता। 

  

  

  जिसकी दृष्टि जानन-देखनहार अस्तित्व में ही पड़ी है वह तो किचित भी राग का कर्त्ता 

नहीं होता। वह तो व्यवहाररत्नत्रय के शुभ उपयोग को भी नहीं करता। पंचास्तिकाय में ऐसा 

आता हैं कि व्यवहाररत्नत्रय साधन है और निश्चयरत्लत्रय साध्य है; परन्तु उसका अर्थ वहाँ नीचे 

फुटनोट में स्पष्ट कर दिया है। 

ज्ञानी 'वेत्ति' अर्थात्‌ जानता है। वह कथंचित्‌ अर्थात्‌ कभी भी राग को करता नहीं है। अरे 
किन्तु ! ज्ञानी को युद्ध का भाव आता है न ? आता है; परन्तु वह ज्ञानी का भाव नहीं है। ज्ञानी 
उसका स्वामी नहीं है। यह बीतराग का मार्ग बाहर से कल्पना करके नहीं समझा जा सकता | 

वीतराग मार्ग तो कोई अलौकिक है। सौ इन्द्रों से पूजित ऐसे धर्मपिता की प्रणाली कोई 
अलौकिक है। अकेली बीतरागता खड़ी करते हैं। अस्थिरता का राग आता है धर्मी उसका भी 

जाननेवाला रहता है। उसके जाननेवाला रहते..रहते वह राग भी मिटकर अकेली 

वीतरागता-ज्ञानदशा हो जायेगी | इसलिये शास्त्र में कहा है कि जो कोई आत्मा का जाननेवाला 

होता है वह राग का किचित भी कर्त्ता नहीं होता । 

जो जाननेवाले में रहा है वह अशुद्धरूप नहीं परिणमता और जो अशुद्ध परिणमन में 

परिणमता है वह ज्ञाता नहीं रह सकता | 

भावार्थ यह है कि मूढ़ और ज्ञानी दोनों की क्रिया देखने में एक समान लगती है; परन्तु दोनों 

के भावों में महान अन्तर है। अज्ञानी जीव ममता भाव के सद्भाव में बंधन पाता है और ज्ञानी 

ममत्व के अभाव में अबंध रहता है। 

वस्तुत: पकड़ पकड़ में अन्तर होता है। जैसे बिल्ली मुंह से अपने बच्चे को पकड़ती है 
और चूहे को भी पकडती है; परन्तु पकड॒ में अन्तर होता है। बच्चे को तो अत्यन्त सावधानी से 
पकड॒ती है जबकि चूहे को तो दबोचकर पकड॒ती है। बाहर से तो मात्र पकडना दिखता है। 

इसीप्रकार बाहर से तो ज्ञानी और अज्ञानी को समस्त क्रियायें समान दिखती हैं; परन्तु दोनो के 
भावों में महान अन्तर होता है। अज्ञानी राग में रचकर काम करता है और ज्ञानी ज्ञाता में रहकर 
काम करता है। 

अज्ञानी को सूक्ष्म विकल्प से लेकर प्रत्येक प्रकार के रागादिक में ममत्व होने से उसको कर्म 
का बंधन होता है और ज्ञानी को तो देखने-जाननेरूप स्वभाव में अहं और ममत्व होने से वह राग 

में ममता नहीं करता-इसकारण बँधता नहीं है। वह तो अबंध परिणाम को उत्पन्न करता है। 

अब श्लोक 52 वें के पद 34 वें में कहते हैं कि जो ज्ञानी है वह कर्त्ता नहीं है। 

जो ज्ञानी है वह कर्त्ता नहीं है 

ग्यान मिथ्यात न एक, नहि रागादिक ग्यान महि। 

ग्यान करम अतिरेक, ग्याता सो करता नहीं ।1341। 

अर्थ:- ज्ञानभाव और मिथ्यात्वभाव एक नहीं हैं और न ज्ञान में रागादिभाव होते हैं। ज्ञान 
से कर्म भिन्न है, जो ज्ञाता है वह कर्त्ता नहीं है । 34 | । 

काव्य - 34 पर प्रवचन 

ज्ञानमात्र भाव और मिथ्यात्वभाव एक नहीं है और न ज्ञान में रागादि भाव होते हैं। ज्ञान से 

कर्म भिन है, जो ज्ञाता है वह कर्त्ता नहीं है। 

स्वभावभाव और विभावभाव भिन्‍न-भिनन है। स्वभावभाव में विभावभाव नहीं होता और 

विभावभाव में स्वभावभाव नहीं होता | ज्ञानाभाव और विकल्प को किसी प्रकार से मेल नहीं है। 

देखो ! स्त्री, पुत्रादि, व्यापार, धनादिक तो स्वभाव से भिन्‍न ही है; परन्तु ज्ञाता-दृष्टा 
स्वभाव में विभाव भी उससे भिन्‍न है-ऐसा कहा है। जहाँ ज्ञानभाव परिणमा वहाँ रागभाव होता 

ही नहीं । इसकारण जहाँ ज्ञाता-धर्मी हुआ वहाँ मिथ्यात्वरूप राग का परिणमन होता ही नहीं-ऐसा 
ही वस्तु का स्वत: स्वभाव है। |34 | । 

  

  

  

अब 53 वें श्लोक का 35 वां पद कहते हैं। 

जीव कर्म का कर्ता नहीं है 

करम पिंड अरु रागभाव, मिलि we dite ate 

दोऊ भिन्न-सरूप बसहिं, दोऊ न जीवमहि ।। 

कमरपिंड पुग्गल, विभाव रागादि मूढ़ भ्रम। 
अलख एक पुग्गल अनंत, किमि धरहि प्रकृति सम ।। 

निज निज विलासजुत जगतमहि, 

जथा सहज परिनमहि तिम। 

करतार जीव जड़ करमकौ, 

मोह-विकल जन कहहि इम ।।351। 

अर्थ:- ज्ञानावरणादि द्रव्यकर्म और राग-द्वेष आदि भावकर्म ये दोनों भिन्न-भिन्न स्वभाववाले 
हैं, मिलकर एक नहीं हो सकते, और न ये जीव के स्वभाव हैं। द्रव्यकर्म पुदूगलरूप हैं और 
भावकर्म जीव के विभाव हैं। आत्मा एक है और पुद्गलकर्म अनंत हैं, दोनों की एक सी प्रकृति 
कैसे हो सकती है? क्योंकि संसार में सब द्रव्य अपने अपने स्वभाव में परिणमन करते हैं 
इसलिये जो मनुष्य जीव को कर्म का कर्त्ता कहते हैं सो केवल मोह की विकलता है। |35। | 

काव्य - 35 पर प्रवचन 

ज्ञानावरणादि द्रव्यकर्म और राग-द्वेषादि भावकर्म ये दोनों भिन्‍न-भिन्‍न स्वभाव बाले हैं, 

मिलकर एक नहीं हो सकते और ये जीव के स्वभाव भी नहीं है। द्रव्यकर्म पुदूगलरूप है और 
भावकर्म जीव का विभाव है। आत्मा एक है और पुद्गलकर्म अनन्त हैं, दोनों की प्रवृत्ति एक 
समान केसे हो सकती है ? कारण कि संसार में समस्त द्रव्य अपने-अपने स्वभाव में परिणमन 
करते हैं। इसकारण जो मनुष्य जीव को कर्म का कर्त्ता कहते हैं यह मोह की विकलता है। 

इस कलश में ' जीव कर्म का कर्त्ता नहीं है' यह बात समझाई है। ज्ञानावरणी , दर्शनावरणी , 

मोहनीय आदि आठ प्रकार के कर्म हैं उन्हें जीव नहीं करता | जीव ज्ञान की आशातना आदि भाव 

को करता है; क्योंकि वह भाव तो जीव में रहते हैं और ज्ञानावरणादि कर्म तो पुदूगल की अवस्था 

है उसे जीव नहीं कर सकता। जीव के भाव-मिथ्यात्व, रागादि का अस्तित्व जीव की दशा में है 
और कर्म का अस्तित्व पुदूगल की दशा में है; जीव और कर्मपिण्ड मिलकर कभी एक नहीं होते। 

जीव अज्ञानदशा में जैसे राग-द्वेष-मोहभाव को करता है, ऐसे ही कर्म, उसीसमय जीव 

के साथ बँधते हैं; परन्तु जीव के भाव उन कर्मों के कर्त्ता नहीं है। जीव अपने स्वभाव के भान 

बिना मिथ्यात्व-राग-टद्वेषादिक भावों को करता है। 'मैं तो ज्ञाता-दृष्टा आनन्दस्वभावी हूँ'- 
ऐसी स्व-सन्मुखता के भान बिना अनेक प्रकार के विभाव भावों को करता है; परन्तु इनकी और 

कर्म की जाति अलग हैं। इसकारण विभाव और कर्म जात दोनों मिलकर एक नहीं हो जाते। 

“तत्वार्थसूत्र ' में तो आता है कि जीव छह कारणों से ज्ञानावरणी कर्म बाँधता है-इत्यादि; 

परन्तु यह सब निमित्त के कथन है। जीव जैसे अपने भाव को करता है वैसे कर्म के भाव को 
जीव नहीं करता | कारण कि कर्म तो पुदू्गल के रजकणो के पिण्ड की अवस्था है- पुद्गल द्रव्य 
की पर्याय है और जीव के राग-द्वेष-मोहादि भाव हैं- ये दोनो कभी एकसेफ नहीं होते। जीव 
अपने से भिन द्रव्य की पर्याय को कैसे कर सकता है ? जीव विकारभाव को करे और वह 

विकारभाव कर्म को बांधे- ऐसा नहीं होता और कर्म जीव के विकारभाव को करे- ऐसा नहीं 

होता; कारण कि कर्म की अवस्था कर्म में है और जीव की अवस्था जीव में है। दोनो की 

अबस्थायें मिलकर एक नहीं होती | इसलिये न तो जीव कर्म को करता है और न कर्म जीव के 
भाव को करते हैं। 

कर्म और विकार दोनो 'भिन्‍न सरूप बसहि।' कर्म रूपीपने रहते हैं और विकार 
अरूपीपने रहता है। दोनों का स्वरूप ही भिन्‍न है। विकार जीव की पर्याय में रहता है; परन्तु वह 
जीव का स्वरूप नहीं है। मूढ़ जीव का भ्रम है। 'अलख एक पुग्गल अनन्त, किमि धरहि 
प्रकृति सम। अलख अर्थात्‌ आत्मा तो एक है और पुद्गल तो (कर्म तो) अनन्त हैं, दोनो की 
जाति ही अलग है। उनका स्वभाव एक कैसे हो सकता है ? जीव अपने भाव को करे और 
अनन्त पुद्गल के भाव को भी करे, तो इसप्रकार अनेक द्रव्यों के परिणाम को एक जीव कैसे 

कर सकता है ? नहीं कर सकता | जीव जैसे भाव करता है वैसे ही कर्म बँधते है; परन्तु जीव 
इस कर्म बंध का कर्त्ता नही है। यह बात तो एकदम स्थूल होने पर भी जैनियों को समझ में नहीं 
आती है। 

आत्मा ' एक ' है- ऐसा कहा उसमें आत्मा एक द्रव्य है यह कहना है। आत्मा ज्ञाता-दृष्टा 
है, रागरूप नहीं यह बात यहाँ नहीं है। यहाँ तो आत्मा एक द्रव्य है और कर्म तो अनन्त पुद्गल 
द्रव्यों का पिंड है, तो एक आत्मा अनन्त पुद्गल द्रव्यों की पर्याय को कैसे कर सकता है ? कर 
ही नहीं सकता- ऐसा समझाना हैं। जीव भाषा की पर्याय को भी नहीं करता; क्योंकि भाषा तो 

पुद्गल की पर्याय है। ' हाँ" अज्ञानी जीव अपने राग भाव को करता है। ज्ञानी तो राग भाव को 
भी जानता है, करता नहीं । 

जैसे हाथी चक्कर खावें वहाँ भेड॒ तो चक्कर खाती ही है। उसीप्रकार बडे-बडे विद्वान 
कहलानेवाले लोग भी जहाँ चक्कर खाते हैं ( वस्तुव्यवस्था को नहीं समझ पाते ) वहाँ सामान्यजनों 
का तो क्या कहना | तो भी समझना चाहे तो समझ में आ सकने योग्य बात है। 

  
  

  
  

यहाँ तो इतना ही कहना है कि जीव का संसारभाव कर्म को नहीं करता और कर्म जीव के 

संसारभाव को नहीं करते | जीव अपने संसारभाव को भी करे और कर्म को भी करे-इसप्रकार 

एक जीव दो द्र॒व्यों के भाव को नहीं कर सकता। 'निज-निज विलासजुत जगतमाहिं।' 
परमाणु परमाणु के विलास की अवस्था को करता है और अज्ञानी जीव अपनी भ्रमरूप अवस्था 

को करता है; परन्तु कर्म की अवस्था को जीव नहीं करता है। 

अब इसमें ' पर का कार्य नहीं करे वह दिगम्बर जैन नहीं है '-यह बात कहाँ रही ? तुम यह 
मानते हो कि इस जगत में अनन्त द्रव्य है, तो अनन्त द्रव्य अपनी-अपनी अवस्था को किये बिना 

नहीं रहते | आत्मा आत्मा के भावरूप से और कर्म कर्म के भावरूप से परिणमते हैं। यहाँ आत्मा 

के भाव में 'विकार भाव' को लिया है। 

“करतार जीव करम कौ, मोह विकलजन wale sai’ ola कर्म को करता 

है-यह मूर्ख-मिथ्यादृष्टिजनों का भ्रम है-मोह की विकलता अर्थात्‌ पागलपन है। वजन तौलने 
के कॉटे में जितना वजन रखा हो काँटा उस अनुसार वजन बताता है, उसीप्रकार जीव जैसे भाव 

करता है उसीप्रकार के कर्म बँधते हैं- ऐसा कर्म का अपना स्वभाव है, जीव उसे नहीं करता | 

जब जीव कर्म को भी नहीं करता, तो फिर घर का, दुकान का, सगे-सम्बन्ध्यों का काम जीव 

करे यह बात ही कहाँ रही ? तू ईश्वर को जगत कर्त्ता तो नहीं माने; परन्तु अपने को कर्म का अथवा 
RIA Hl Hal माने तो दोनों में अन्तर क्या पड़ा ? जो वस्तु सत्‌ है उसका कर्त्ता अन्य द्रव्य नहीं 

हो सकता और जो वस्तु नहीं है, वह तो होती ही नहीं । जो ' है” उसको करे कौन और नहीं हो वह 
होवे कैसे ? जो वस्तु है वह स्वयं ही अपने भाव को करती है। 

अरे | जब एक परमाणु दूसरे परमाणु के भाव को नहीं कर सकता, तो जीव तो परमाणु के 

भाव को कैसे कर सकता है ? जगत में अनन्त द्रव्य हैं। बे प्रत्येक अपनी अपनी अवस्था को 
करते हैं। इसलिये में किसी के भाव को नहीं करता; परन्तु सबको जानता हूँ। कारण कि 

'जानना' मेरा भाव है। 

आत्मा अनन्त द्र॒व्यों को एक समय में जानता है- यह सिद्धान्त सुनकर किसी को ऐसा 

प्रश्न उत्पन्न होता है कि ज्ञान में सब ज्ञात हो जाता है तो इन द्र॒व्यों का अन्त भी आ गया न ? जैसे 
Shree Kundkund-Kahan Parmarthik Trust, Mumbai. 

कि ज्ञान ने आकाश के सम्पूर्ण क्षेत्र को जाना, तो क्षेत्र का अन्त भी जाना होगा न 2-नहीं भाई ! 

ऐसा नहीं है। वस्तु जैसी है वैसी ज्ञान में ज्ञात होती है। जब क्षेत्र का अन्त ही नहीं है तो ज्ञान भी 
ऐसा ही जानता है कि इस क्षेत्र का अन्त नहीं है। आकाश है..है..है-ऐसा ज्ञात होता है। 

यही तो इस ज्ञान का रहस्य है कि अनन्त द्र॒व्यों को जाने, अनादि-अनन्तकाल को जाने, 
अनन्त क्षेत्र को जाने, द्रव्य में रहने वाले अनन्तगुणों को जाने; परन्तु इससे कोई वस्तु का अन्त 
नहीं आ जाता। आत्मा में राग का अन्त आकर रागरहितदशा हो जाती है। अनन्त को अनन्तरूप 
से जानना तो ज्ञान का स्वभाव है। वह भी पर है इसलिए पर को जानता है- ऐसा नहीं है। ज्ञान 

की अस्ति पर के द्रव्य- क्षेत्र-काल-भाव की अस्ति से नहीं है। ज्ञान स्वयं से अनन्त को 
अनन्तरूप जानता है- ऐसी ज्ञान की कोई अजब शक्ति है और ऐसी अनन्त शक्तिवाला मेरा तत्व 

है-ऐसा जिसको अन्तर प्रतीति में आता है उसको राग की एकता का अभाव हुए बिना नहीं रहता 

और स्वभाव की एकता हुए बिना नहीं रहती | 

अहो ! मैं तो सर्वज्ञ स्वभावी-सर्व को जानने के स्वभाववाला हूँ। बेहद तत्व को बेहदरूप 
से मैं जान सकूँ- ऐसा मेरा स्वभाव है। इसप्रकार जहाँ स्वभाव को मानता है वहाँ (पर व राग 
से) भिन्‍न पडे बिना नहीं रहता | यह बात मात्र धारणा में आनेवाले को ' मैं राग का और कर्म का 

कर्त्ता नहीं हूँ/-यह बात कहने का अधिकार नहीं है। में क्षेत्र से भले ही छोटा ( असंख्यात प्रदेशी ) 
होने पर भी अपरिमित्त ज्ञानस्वभावी हूँ- ऐसा जब ज्ञान में भासित होता है तब वह जीव राग का 

और पर का अकर्त्ता होता है। वह जीव ' मैं राग का और पर का कर्त्ता नहीं हूँ” यह कहने का 
अधिकारी होता है। 

यहाँ तो कहते हैं कि जीव सहजरूप से अपनी अवस्था काल से परिणमता है तो वह पर 

की अवस्था को तो केसे करे ? 'मैं पर का करता हूँ'-यह तो मोही मिथ्यादृष्टि का 
भ्रमभभाव-पागलभाव है। अनादि से घोर मोह निद्रा में सोया हुआ जीव ही ' मैं पर का करता हूँ - 

ऐसा मानता है। जीव अपने भाव को करता है यह तो अपना विलास है; परन्तु साथ ही जीव जड॒ 

कर्मों की अवस्था भी करता है- ऐसा कभी नहीं होता है। 

इसप्रकार यह काव्य हुआ | 

अब 54 वें कलश में (काव्य-36 वें मे) शुद्धात्मानुभव का माहात्म्य बताते हैं। उसमें 

कहेंगे कि जो कर्म का कर्त्ता नहीं होता वह मिथ्यात्व को भी नहीं करता | 

शुबद्धर आत्मानुभव का माहात्म्य 

जीव मिथ्यात न करे, भाव नहि धरे भरम मल। 

ग्यान ग्यानरस TH, as Hae Gare ।। 

असंख्यात परदेस सकति, जगमगै प्रगट अति। 

चिद्विलास गंभीर धीर, थिर रहे विमलमति ।। 

जब लगि प्रबोध घटमहि उदित, 

तब लगि अनय न पेखिये। 

जिमि धरम-राज वरतंत पुर, 

जहं तहं निति परेखिये ।1361। 

अर्थ:- जीव मिथ्याभाव को नहीं करता और न रागादि भावमल का धारक है। कर्म पुदूगल 

हैं और ज्ञान तो ज्ञानरसही में लीन रहता है, उसकी जीव के असंख्यात प्रदेशों में स्थिर, गंभीर, 

धीर, निर्मल ज्योति अत्यन्त जगमगाती है, सो जब तक ज्ञान हृदय में प्रकाशित रहता है, तब तक 

मिथ्यात्व नहीं रहता। जैसे कि नगर में धर्मराज वर्तने से जहां-तहां नीति ही नीति दिखाई देती 

है, अनीति का लेश भी नहीं रहता ।1361। 

काव्य - 36 पर प्रवचन 

भगवान ज्ञानस्वभावी प्रभु भ्रमणा को कैसे करे ? जीव को कर्म का कर्त्तपिना तो नहीं है; 

परन्तु भ्रमणा का कर्त्तापना भी अज्ञानी जीव बलजोरी से मानता है; वस्तुत: कर्त्ता नहीं होने पर 

भी मानता है। ज्ञानी तो जानता है कि 'मैं रागादिभावों का करने वाला नहीं हूँ। देखो! पर का 

कर्त्ता होने की बात तो दूर ही रही, आत्मा राग का भी कर्त्ता नहीं है-इस कारण हम राग का कर्त्ता 

माननेवाले को भी आत्मा नहीं कहते। मूल भगवान को भूलकर बात करनेवाले की बात को 

ज्ञानी कैसे माने ? आत्मा में तो ज्ञान का रस है। आया है न-' ग्यान ग्यान रस रमे!' 

जहाँ तक बहिर्मुख भाव हैं वहाँ तक अज्ञानी जीव बहिर्मुख भाव को तो करता है; कर्म को 

नहीं करता और जहाँ अपना स्वरूप समझ में आया तो जाना कि मेरे ज्ञानरस में तो बहिर्मुखभाव 

का प्रवेश ही नहीं है। मेरा ज्ञानानन्द स्वभावी आत्मा ज्ञान और आनन्द को तो करता है; परन्तु 

मेरा आत्मा विकल्प को नहीं करता । जिसकी एक-एक शक्ति का माप अनन्त है-ऐसी अनन्त 

जिसकी श्रद्धा, अनन्त जिसके ज्ञान का माप, अनन्त जिसके आनन्द का माप-ऐसी अनन्त 

अपरिमित शक्तियों बाला तत्व राग को कैसे करे ? अनन्त स्वभाव का धारक महाप्रभु विभाव 

को कैसे करे ? 

पूर्व काव्य में एक आत्मा अनन्त पुद्गल पिंड-कर्म को कैसे करे 2-यह बात आई थी। 

अब पलटकर इस श्लोक (काव्य) में कहा कि अनन्त-अनन्त शुद्ध स्वभाव का धारक आत्मा 

रागादि मेल ( मलिनता) को केसे करे ? यह संतों का पुकार है। बे ढिंढ़ेरा पीटकर जगत को 
जाहिर करते हैं कि वस्तुस्वरूप इसप्रकार है। उन्होंने कुछ भी गुप्त नहीं रखा है। बेहद- अपरिमित्त 
स्वभाव का सागर भगवान आत्मा परिमित अर्थात्‌ एक समय की भूलरूप भ्रमणा को केसे करे ? 

आत्मा पर का काम नहीं कर सकता, दवा नहीं ले सकता, इंजेक्शन नहीं ले सकता, बोल 

नहीं सकता, चल नहीं सकता, खा नहीं सकता -यह सब श्रद्धा में आया हो तो अब कहते हैं कि 

आगे बढ़ ! आत्मा अपरिमित ज्ञानस्वभावी है-इसकारण अपरिमित्त क्षेत्र, काल, भाव वाले द्रव्यों 

को अपरिमित्त ज्ञानस्वभाव से जानता है; परन्तु मिथ्यात्व को नहीं करता | बेहद ज्ञान करनेवाला 

तत्व विभाव के क्षणिक भाव को कैसे करे ? ब्रत, तप, दया, दानादि भाव को आत्मा नहीं करता; 

क्योंकि वह तो अज्ञान भाव है। एक समयवर्ती चेतन का अंश है उसको बेहद स्वभावी आत्मा 

कैसे करे ? जो स्वभाव में नहीं है ऐसे मिथ्याभ्रम और कृत्रिम राग को वह कैसे करे ? आत्मा 

त्रिकाल रहनेवाले भाव को छोड़कर रागादि क्षणिक भाव को नहीं करता। 

लोगों को लगता है कि यह तो नये प्रकार का धर्म है; परन्तु ( भाई !) आत्मा का धर्म तो 

अनादि का है, इसको कभी जाना नहीं था, इसलिये नया लगता है। आचार्य अमृतचन्द के 

समयसार कलशों पर राजमलजी ने टीका लिखी है; उसके आधार से पंडित बनारसीदासजी ने 

सादी भाषा में पद्यमय नाटक समयसार की रचना की है। इस नाटक की चर्चा तो घर-घर में होने 

लगती हैं-ऐसा अन्त में प्रशस्ति के पद में आता है। 

भारी चीज के ऊपर हल्की चीज रह सकती है, परन्तु हल्की चीज के ऊपर भारी चीज 
नहीं रह सकती | उसीप्रकार कर्त्ताबुद्धि रहित हल्के आत्मा के ऊपर मिथ्यात्व का भार नहीं रह 
सकता। शुद्ध चैतन्यघन निर्मल वस्तु मलिनभाव को धारण कैसे करे ? श्रीखण्ड खाने वाला मल 

को केसे खाये ? मोती के दाने-चुगनेवाला हंस ज्वार के दाने नहीं खाता । इसीप्रकार ज्ञानशक्ति 

तो ज्ञान में रमे, न तो वह विभाव में रमती है और न राग को करती- धरती है। स्वभाव में रमे 
ऐसा आत्मा का स्वरूप है। 

देखो | राग में रमे-ऐसा नहीं कहा । आत्मा राग को करता भी नहीं और धरता भी नहीं | आत्मा 

ज्ञानसस में रमता है तो कर्मादिक भी सामान्य पुद्गल रूप हो जाते हैं। ज्ञान प्रकाश होने पर कर्म 

पुदूगलरूप ( अकर्मरूप) हो जाता है। ज्ञान ने अज्ञान का वेष धारण किया था वह छूटने पर पुदूगल 

ने कर्म का वेष धारण किया था उसे छोड़कर वह पुद्गलरूप-अकर्मरूप हो जाता है। 

भगवान आत्मा शरीर प्रमाण (शरीर जितना) अरूपी असंख्यात प्रदेशों का पिण्ड है। 

अर्थात्‌ आत्मा का क्षेत्र असंख्यात प्रदेशी है उसमें स्वयं रमता है। अनन्त गुणों का धारक 
असंख्यात प्रदेशी आत्मा का भान होने पर असंख्यात प्रदेशों में ज्ञानज्योति झगमगाने लगती है। 

जब आत्मा राग का कर्त्ता होता था तब पर्याय में चैतन्य ज्योति ढक जाती थी। (प्रगट नहीं होती 

थी) अब वह पर्याय में झगमगाने लगी । ब्रह्माण्ड का नाथ, ब्रह्माण्ड को जाननेवाला ब्रह्माण्ड में 

प्रवेश नहीं करनेवाला ब्रह्मानन्दी आत्मा झगमग होने लगता है। 

' अप्पा सो परमप्पा '-आत्मा ही परमात्मा है आत्मा में परमात्मशक्ति है वह प्रकट कर 

बाहर आती है। जो शक्ति में है वही प्रकट होती है, बाहर से कुछ नहीं आता। दर्शन, ज्ञान, 

आनन्द, श्रद्धा आदि शक्तियों की अभिव्यक्ति से आत्मा झगमगाने लगता है-विलास करता है। 

'चिद्विलास गंभीर धीर, थिर रहे विमलगति। '-जो राग की रमणता छोडकर ज्ञान में 

आया उसका ज्ञानविलास ही आत्मा है, वह ज्ञानरस में रमता है, उसका विलास बहुत गहरा और 

गंभीर है। ज्ञान की दशा में अनंतता आ गई है, तथापि धीर है, शान्त है। 

देखो ! इस सम्यग्दर्शन में-आत्मा के भान में ऐसी दशा होती है-ऐसा कहते हैं। जहाँ राग 

से दृष्टि हटकर दृष्टि स्वभाव पर गई वहाँ चैतन्य के असंख्यात प्रदेश झगमगाने लगते हैं। अनन्त 

गुणों की पर्यायें प्रकट हो गई हैं। ज्ञानपर्याय रूपी ' धी' (बुद्धि) अखण्ड पूर्ण प्रभु को ध्येय बनाकर 

उसके सन्मुख हुई है, इसलिये वह धीर है और गंभीर है। ज्ञान की दशा में अनंतता आ गई है 
तथापि धीर है, शान्त है। 

अरे | इसने कभी स्वभाव के गीत भी नहीं सुने हैं। महात्रत पालो, भक्ति करो, और 

सिद्धगिरी शत्रुजंय की यात्रा करो इससे तुम्हारा कल्याण हो जायेगा- ऐसी बात सुनी है; परन्तु 

यह तो शुभराग है। यह भाव होता है; परन्तु इससे कुछ धर्म होता है-ऐसा नहीं है। ज्ञानी को भी 

शुभभाव तो होता है; परन्तु वह पुण्य बंध का कारण है, संवर-निर्जरा का कारण नहीं है। ' भगवान 

के दर्शन से आख्रव घटता है और संवर बढ़ता है'-यह भगवान के वचन नहीं है। ज्ञानी को 

अस्थिरता न मिटे वहाँ तक शुभभाव होता है-आता है, हो जाता है; परन्तु उससे संवर नहीं होता | 

उसके अन्तर में चेतन्यज्योति झगमगाती रहती है-स्थिर रहती है वह चिद॒विलास है। 

  

  

  

  

“जब लगि प्रबोध घटमाहि उदित। ' जहाँ तक अन्दर में ज्ञानस्वरूप का भान वर्तता 

है वहाँ अन्याय अर्थात्‌ मिथ्यात्व अन्दर में प्रविष्ट नहीं हो सकता। यहाँ मिथ्यात्व को ही 
अन्याय कहते हैं। जहाँ ज्ञान का प्रकाश हैं वहाँ मिथ्यात्व का अंधकार नहीं होता। जैसे 
धर्मराज अर्थात्‌ राम के राज्य में कहीं अनीति का नाम नहीं था। जहाँ देखो वहाँ नीति...नीति और 

नीति ही दिखती है, ऐसा पुरुषोत्तम पुरुष राम का राज्य था। इसी प्रकार इस चैतन्य राजा के राज्य 

में भ्रम का प्रवेश नहीं हो सकता | जहाँतक प्रबोध अर्थात्‌ सम्यग्ज्ञान रहे बहाँतक मिथ्यात्व नहीं 
आ सकता। भ्रम की ताकत नहीं है कि ब्रह्म में आ सके | 

अनन्त गुणों का धाम प्रभु चैतन्यस्वरूप भगवान जहाँ राग से भिन्‍न पड़कर अपने भान में 

आया वहाँ उसको अन्याय और मिथ्यात्व नहीं हो सकता। 

इस प्रकार यह काव्य पूर्ण हुआ। 

अब इस अधिकार का सार कहेंगे। 

तृतीय अधिकार का सार 

करना सो क्रिया, किया जाय सो कर्म , जो करे सो कर्त्ता है। अभिप्राय यह है कि जो क्रिया 

का व्यापार करे अर्थात्‌ काम करने वाले को कर्त्ता कहते हैं, जिसमें क्रिया का फल रहता है 
अर्थात्‌ किये हुए काम को कर्म कहते हैं, जो (करतूति) कार्रवाई की जावे उसे क्रिया कहते हैं| 
जैसे कि कु भकार कर्त्ता है, घट कर्म है और घट बनाने की विधि क्रिया है। अथवा ज्ञानीराम आम 
तोड़ता है, इस वाक्य में ज्ञानीराम कर्त्ता, आम कर्म और तोड़ना क्रिया है। 

स्मरण रहे कि ऊपर के दो दृष्टान्तों से जो स्पष्ट किया है वह भेद-विवक्षा से है, क्योंकि 

कर्त्ता कुभकार पृथक पदार्थ है, कर्म घट पृथक पदार्थ है, घट सृष्टि की क्रिया पृथक है। इसी 

प्रकार दूसरे वाक्य में ज्ञानीराम कर्त्ता पृथक्‌ है, आम कर्म पृथक है और तोड़ने की क्रिया पृथक्‌ 
है। जैसे भेद-व्यवहार में कर्त्ता-कर्म-क्रिया भिन्न भिन्न रहते हैं, वैसे अभेद-दृष्टि में नहीं 
होते-एक पदार्थ में ही कर्त्ता-कर्म-क्रिया तीनों रहते हैं। जैसे कि “चिद्‌भाव कर्म चिदेश करता 
चेतना किरिया तहाँ” अर्थात्‌ चिदेश आत्यमा कर्त्ता, चेतन्यभाव कर्म और चेतना (जानना) क्रिया 

है; अथवा मृत्तिका कर्त्ता, घट कर्म और मृत्तिका का पिंडपर्याय से घटपर्यायरूप होना क्रिया है| 

इस अधिकार में कर्त्ता-कर्म-क्रिया शब्द कहीं भेद-दृष्टि से और कहीं अभेद-दृष्टि से आये 
हैं, सो खूब गहन विचार पूर्वक समझना चाहिये। 

अज्ञान की दशा में जीव शुभाशुभ कर्म और शुभाशुभ प्रवृत्ति को अपनी मानता है और 

उनका कर्त्ता आप बनता है, परन्तु खूब ध्यान रहे कि लोक में अनंत पौद्गलिक कार्माण वर्गणाएँ 

भरी हुई हैं, इन कार्माण वर्गणाओं में ऐसी शक्ति है कि आत्मा के राग-द्वेष का निमित्त पाकर वे 
कर्मरूप हों जाती है। इससे स्पष्ट है कि ज्ञानावरणीय आदि कर्म पुद्गलरूप हैं, अचेतन हें, 

पुद्गल ही इनका कर्त्ता है-आत्मा नहीं है; हां, राग-द्वेष-मोह आत्मा के विकार हैं। ये आत्म-जनित 

हैं या पुदूगल-जनित हैं, इसका बुहद्द्र॒व्यसग्रंह में बड़ा अच्छा समाधान किया है। वह इस प्रकार 

हैं कि-जैसे संतान को न तो अकेली माता ही से उत्पन्न कह सकते हैं और न अकेले पिता ही 
से उत्पन्न कह सकते हैं, किन्तु दोनों के संयोग से संतान की उत्पत्ति है । उसी प्रकार राग-द्वेष-मोह 

न तो अकेला आत्मा उपजाता है और न अकेला पुदूगल ही उपजाता है, जीव और पुद्गल दोनों 

के संयोग से राग-द्वेष-मोह भावकर्म की उत्पत्ति है, यदि अकेले पुदूगल से राग-द्वेंष-मोह 

उत्पन्न होते तो कलम, कागज, ईंट, पत्थर आदि में भी राग-द्वेष-मोह पाये जाते; यदि अकेले 

जीव से उत्पन्न होते तो सिद्ध आत्मा में भी राग-द्वेष-मोह पाये जाते। अधिक लिखने से क्‍या ? 

राग-द्वेष-मोह पुदूगल और आत्मा दोनों के संयोग से हाते हैं, जीव-पुदूगल परस्पर एक-दूसरे 
के लिये निमित्त-नैमित्तिक हैं, परन्तु यह ग्रंथ निश्चयनय का है, सो यहाँ राग-द्वेष-मोह को 
पुदूगलजनित बतलाया है, ये आत्मा के निजस्वरूप नहीं हैं। इसी प्रकार शुभाशुभ क्रिया 

पौद्गलिक कर्मों के उदय से जीव में होती है, अत: क्रिया भी पुदूगलजनित है। सारांश यह है 
कि शुभाशुभ कर्म व शुभाशुभ क्रिया को आत्मा का मानना और उन दोनों का कर्त्ता जीव को 
ठहराना अज्ञान है। आत्मा तो अपने चिद्भाव कर्म और चैतन्य क्रिया का कर्त्ता है, और 
पुद्गल कर्मों का कर्त्ता पुदूगल ही है। मिथ्यात्व के उदय से जीव साता-असाता आदि कर्म 
और दया, दान, पूजा व विषय-कषाय आदि शुभाशुभ क्रिया में अहंबुद्धि करता है कि मेरे 

कर्म हैं, मेरी क्रिया है, यह मिथ्याभाव है, बंध का कारण है, बंध परम्परा को बढ़ाता है; और 
शुभाशुभ क्रिया में अहंबुद्धि नहीं करना अर्थात्‌ उन्हें अपनी नहीं मानना, और उनमें तन्‍्मय नहीं 

होना सम्यक्‌ स्वभाव है-निर्जरा का कारण है। 

      
  

  

  

  

  

  

  

  

तृतीय अधिकार के सार पर प्रवचन 
  

अब, तीसरे अधिकार का सार कहते है। उसमें प्रथम क्रिया, कर्म और कर्त्ता की व्याख्या 

करते हैं। 

करना वह क्रिया, करने में आवे वह कर्म और जो करता है वह कर्त्ता है। अभिप्राय यह है 

कि जो क्रिया का व्यापार करता है वह कर्त्ता है। अर्थात्‌ कार्य करनेवाले को कर्त्ता कहते हैं। 

जिसमें क्रिया का फल रहता है, अर्थात्‌ किये गये काम को कर्म कहते हैं। जो काम करने में आता 

है उसको क्रिया कहते हैं। जैसे कि कुम्भकार कर्ता है, घड़ा कर्म है और घड़ा बनाने की 

विधि क्रिया है। अथवा ज्ञानीराम आम तोड्ता है, इस वाक्य में ज्ञानीराम कर्त्ता, आम कर्म और 

तोड़ना क्रिया है। 

किसी भी पदार्थ में पलटने की क्रिया करना वह 'क्रिया' है और जो किया जाता है वह 
'कर्म' अथवा 'कार्य' कहलाता है। (यहाँ कर्म से जड॒कर्म-द्रव्यकर्म नहीं समझना चाहिये ) 

और जो इस पलटने की क्रिया को करता है वह ' कर्त्ता  है। विशेष स्पष्ट करते हुए कहते हैं कि 

जिसमें पलटने का फल आता है -कार्य होता है, उस कार्य को कर्म कहते हैं। वह वस्तु चेतन 

हो या अचेतन हो, परन्तु उसके कार्य को कर्म कहते हैं। यह तो अकेले सिद्धान्त हैं! पूर्व में सातवें 

काव्य में आ गया है कि कर्त्ता, कर्म और क्रिया तीनों एक ही वस्तु में है, उनके नाम तीन हैं। 

कर्त्ता परिणामी द्रव्य, कर्मरूप परिणाम, 

क्रिया पर्याय की फेरणी, वस्तु एक त्रय नाम।। 

छहों ही द्रव्यों में जो द्रव्य है वह कर्त्ता है, उसके परिणाम अथवा भाव को कर्म कहते हैं और 

जो किया जाता है उसको क्रिया कहते हैं। ऊपर जो इस कर्त्ता, कर्म, क्रिया का दृष्टान्त समझाया 

है वह भेदकारक है। अर्थात्‌ कर्त्ता अलग द्रव्य है और कर्म तथा क्रिया अलग द्रव्य में होते हैं। 

जैसे घडे के दृष्टान्त में कुम्भकार करनेवाला है इसलिये कर्त्ता है और घड़ा उसका कर्म है। 

मिट्टी के पिण्ड में से पलटकर घड़ारूप कार्य होता है, उसमें पलटना क्रिया है। इसीप्रकार आम 

तोडने का दृष्टान्त भी भेदविवक्षा का ही है। तोड़नेवाला ज्ञानीराम कर्त्ता है, तोड़ना क्रिया है और 

तोड़ने के फलस्वरूप आम हाथ में आना ज्ञानीराम का कर्म है। 

इस भेद-व्यवहार में जैसे कर्त्ता-कर्म-क्रिया भिन्‍न-भिनन द्रव्य में रहते हैं वैसा अभेद दृष्टि 

में नहीं होता। अभेद-दृष्टि में कर्त्ता-कर्म और क्रिया एक ही द्रव्य में होते हैं। जैसे कि :- 

“चिद्भाव कर्म चिदेश कर्त्ता, चेतना किरिया तहाँ।” छहढाला 

इसमें , ज्ञानस्वभावी भगवान आत्मा ‘Fae’ है वह कर्त्ता है। कर्त्ता क्या करता है ? चिदेश 

कर्त्ता ज्ञानभाव करता है, इसलिये ज्ञानभाव अर्थात्‌ चिद्‌भाव कर्म है और चेतनेरूप परिणति 
Shree Kundkund-Kahan Parmarthik Trust, Mumbai. 

क्रिया है। तात्त्पर्य यह है कि -ज्ञान का स्वामी आत्मा चिदेश ' कर्ता है, चैतन्यभाव उसका कार्य 

अर्थात्‌ ' कर्म ' है और जानना उसकी “क्रिया ' है। 

वस्तुत: तो परपदार्थ से प्रथक प्रत्येक द्रव्य का स्वतंत्र परिणमन सिद्ध करने के लिए कर्त्ता, 

कर्म, क्रिया तीनों एक ही वस्तु में है -ऐसा बताया है। वास्तव में आत्मा का ध्रुवस्वभाव चिदेश 

भगवान आत्मा को शुद्ध परिणाम का कर्त्ता कहना भी व्यवहार है। वस्तुत: तो ध्रुवस्वभाव 

परिणाम को भी नहीं करता। 

  

चिदेश अर्थात्‌ चिदू+ईश - ज्ञान का ईश्वर भगवान आत्मा कर्त्ता होकर करे तो कया करे ? 

कि ज्ञान को करे- जानने के कार्य को करे, वह चिदेश का कर्म अर्थात्‌ कार्य है। रागादि करना 

अथवा जड़ की पर्याय को करना उसका कार्य नहीं है। लड्डू बाँधना, मकान बनाना -इत्यादि 

किसी भी जड़ के कार्य का कर्त्ता आत्मा नहीं है । आत्मा तो अपनी ज्ञान कौ क्रिया का करनेवाला 

कर्त्ता है। 

निश्चय से तो अपरिणामी आत्मा में परिणाम की क्रिया ही नहीं है। परिणाम की क्रिया को 

अपरिणामी आत्मा नहीं करता है। पर से भिन्‍न करने के लिए परिणाम और परिणामी में 

कर्त्ता-कर्म संबंध बताया; परन्तु जब परिणाम और परिणामी का भिन्‍न-भिन्‍न स्वरूप समझाना 

हो तब परिणामी भगवान आत्मा परिणाम की क्रिया का कर्त्ता नहीं है। समयसार की गाथा-320 

में आ गया है कि मोक्षमार्ग और मोक्ष के परिणाम को भी ' ध्रुव! नहीं करता । 

एक द्रव्य कर्त्ता और दूसरे द्रव्य में उसका कर्म कहना तो मात्र निमित्त-नैमित्तिक संबंध 

बतलाने का व्यवहार मात्र है। यह बात सभी द्रव्यों में लागे पड़ती है; परन्तु अपने को तो मुख्यरूप 

से आत्मा की बात लेना है। आत्मा को पर के कार्य का कर्त्ता कहना तो मात्र व्यवहार है। आत्मा 

न तो पर के कार्य का कर्त्ता है और न परद्रव्यरूप कर्त्ता का कार्य ही है। आत्मा तो अपने निर्मल 

श्रद्धाभाव का, ज्ञानभाव का -ऐसे समस्त निर्मल भावों का कर्त्ता है और निर्मलभाव उसका काम 

अर्थात्‌ कर्म है और एक भाव से दूसरे भावरूप अवस्था होती है वह उसकी क्रिया है। इसप्रकार 
पर से भिन्‍न पाडुकर (करके) आत्मा में अभेद कर्त्ता-कर्म-क्रिया बतलाये। अब, इससे आगे 

जाना हो तो ध्रुव में परिणाम नहीं है और ध्रुव परिणाम का कर्त्ता नहीं है। सदृूशपने एकरूप रहा 

हुआ त्रिकाली भाव विसदृशरूप परिणाम में नहीं आता। 

उत्पाद-व्यय विसदृश है। होना....जाना, होना...जाना -यह उत्पाद-व्यय का स्वरूप है। 

ध्रुव तो सदा स्थिर है, इसलिये वह उत्पाद-व्यय में नहीं आता | अनादि से जीव इस उत्पाद-व्ययरूप 

पर्याय में ही अपना अस्तित्व मानकर बैठा है -पर्याय में ही एकताबुद्धि है। उसे तुड़ाने के लिए 
यह कहते में आता है कि परिणाम तेरी ध्रुव वस्तु में नहीं है। जीव द्रव्यलिंगी साधु होकर नौवें 
ग्रेवेयक तक जा आया, तो भी उसको मान्यता में अंश में ही अपनी सत्ता का स्वीकार है। परिणाम 

उपरांत सम्पूर्ण वस्तु है उसका उसे अन्तर्मुख दृष्टि पूर्वक स्वीकार कभी नहीं आया है। परिणाम 
की दृष्टि बहिर्मुख दृष्टि है। नियमसार में परिणाम को बहिर्तत्त्व ही कहा है। कारण कि वे 

अन्त:तत्त्व ( भगवान आत्मा) से बहिरंग है। भले ही वह आमख्रव तत्त्व हो या संवर तत्त्व हो; परन्तु 

वह बहिर्तत््व है। सदृशरूप से रहा हुआ एकरूप भाव विसदृश परिणाम में नहीं आता। अर्थात्‌ 

स्थिर रहा हुआ भाव अस्थिर ऐसे परिणाम में नहीं आता । 

जीव ने अनादि से वर्तमान वर्ततीदशा में एकत्व किया है और इसी कारण परिभ्रमण किया 

है। अत: इस एकत्व से छुडाकर उसे ध्रुव में ले जाना है, इसलिये कहते हैं कि जो स्थिर बिम्ब 

ध्रुव-अचल, अविचल-निश्चल ध्रुव है, वह मोक्ष के परिणाम को या मोक्षमार्ग के परिणाम को 

भी नहीं करता। वह तो मोक्ष और मोक्षमार्ग के परिणाम से भी रहित है। 

इसमें कितना समझना | एक ओर तो कुम्हार घडे का कर्त्ता है यह बात है और दूसरी ओर 

द्रव्य अपने परिणाम को भी नहीं करता - इन दोनों मे महान अन्तर है, वह कैसे समझमें आये ? 

-ऐसा अज्ञानी को लगता है। कुम्हार बिना घड़ा होता है ? आत्मा बिना राग होता है ? हाँ भाई, 
आत्मा घडे को तो नहीं करता; परन्तु राग को भी नहीं करता। ध्रुवद्रव्य तो शुद्ध परिणाम को भी 

नहीं करता | 

  

  

  

  एक महाप्रभु के दो स्वरूप हैं। एक ध्रुव स्वरूप है और दूसरा पर्यायस्वरूप है। इसप्रकार 

जब वस्तु को उसके दो स्वरूप में समझना हो तो ध्रुवस्वरूप में परिणाम नहीं है और परिणामस्वरूप 

में ध्रुव नहीं है; इसलिये ध्रुव परिणम का कर्त्ता नहीं है। 

इसप्रकार व्यवहार से कुम्हार को घड़े का कर्त्ता कहना और निश्चय से ध्रुव परिणाम को नहीं 

करता ऐसा कहना- इन दोनों बातों में कोई विरोध नहीं है। दोनों कथनों की अपेक्षा अलग-अलग 

है। चिदेश को चिद्भाव का कर्त्ता कहना भी झूठ नहीं है। परवस्तु से भिन्‍नपना समझाने के लिए 

आत्मा अपने परिणाम का कर्त्ता है और परिणाम आत्मा का कर्म है -यह बात सिद्ध की है। परन्तु 
जब एक आत्मा के ही दो स्वरूप (द्रव्य-पर्याय) को समझाना हो और ध्रुव का माहात्म्य कराकर 

जीब को ध्रुव की दृष्टि कराना हो, तब पर्याय ध्रुव में नही है -ऐसा स्वरूप समझाना चाहिये और 

समझनेवाले को भी जिस अपेक्षा से जो कथन होता हो उसे उसी अपेक्षा से समझना चाहिये। 

ger में अभेद विवक्षा से मिट्टी कर्त्ता है; घड़ा कर्म है और मिट्टी का पिण्डपर्याय में 

से घटपर्याय रूप होना क्रिया है- ऐसा समझना चाहिये। आत्मा में -आत्मा कर्त्ता है, ज्ञान उसका 

कर्म है और जानना उसकी क्रिया है -ऐसा सिद्धान्त समझना चाहिये। 

इस अधिकार में कर्त्ता-कर्म-क्रिया शब्द कहीं भेददृष्टि से तो कहीं अभेददृष्टि से कहे गये 

हैं, इसलिये अत्यन्त गहन विचारपूर्वक समझना चाहिये। अज्ञानी अपने को जड॒ कर्मों का कर्त्ता 
मानता है, वहाँ से छुड़ाने के लिये उसे राग का कर्त्तापना ठहराते हैं और राग का कर्त्तापना छुड़ाने 

के लिये उसको ज्ञान का कर्त्तापना सिद्ध करके समझाया जाता है। इसप्रकार यह सब बातें गहरी 

-गंभीर हैं, उन्हे जैसा है वैसा यथार्थरूप से समझना चाहिये। 

श्रोता:- शास्त्र में ही जीव को कर्म का कर्त्ता तो कहा है ? 

पूज्य गुरुदेवश्री:- जीव और कर्मबंधन के निमित्त नैमित्तिक संबंध है- यह बतलाने के 
लिये ऐसा कथन आता है; परन्तु वस्तुतः जीव के और जड़ के कर्त्ता-कर्म संबंध नहीं है। अहो ! 

भगवान आत्मा को उसका स्वरूप माहात्म्य समझाते हुए ऐसा भी कहा जाता है कि जगत में जीव 

को अपने द्रव्य पर्याय स्वरूप के अतिरिक्त अन्य कोई चीज नहीं है। मेरी अपेक्षा से में अकेला 

ही पूर्ण हूँ। मेरी पूर्णता के लिए जगत की किसी वस्तु की अपेक्षा नहीं है। मेरे सुख के लिए मेरा 
आत्मा ही एक साधन है। सुख के लिए अन्य कोई साधन नहीं है। इस अपेक्षा से जगत में 
अन्य कोई वस्तु है ही नहीं -ऐसा कहा जाता है। मैं एक ही सर्वस्व श्रुव हूँ। ध्रुव की अपेक्षा से 
पर्याय भी नहीं है। इसप्रकार अपेक्षा समझकर लिया जा सकता है -ऐसा कहा जा सकता है। 

ध्रुव की अपेक्षा से ' पर्याय है' -ऐसे विकल्प की भी वहाँ आवश्यकता नहीं है। 

मेरी सत्ता की अपेक्षा से अन्य वस्तु असत्ता है; परन्तु परवस्तु है ही नहीं -ऐसा नहीं है। इसी 
प्रकार ध्रुव में पर्याय नहीं; परन्तु कोई संबंध नहीं ऐसा नहीं है। ध्रुव को पर्याय के साथ व्यवहार 

संबंध है; परन्तु वास्तविक संबंध नहीं है। ध्रुव को सामान्य कहो या एकरूप सदृशभाव कहो-एक 

ही है। समयसार की 11वीं गाथा में उसको ही भूतार्थ कहा है और छठवीं गाथा में उसको एक 

ज्ञायकभाव कहा है। ध्रुव में प्रमत्त-अप्रमत्त की पर्याय नहीं है। वह ध्रुवभाव ही महाप्रभु है। इसकी 
अस्ति में अन्य सबकी नास्ति है। सर्वज्ञस्वभावी महाप्रभु की अपेक्षा से एकसमय की पर्याय की 
भी उसमें नास्ति है। 

भाई |! यह तत्त्व समझने में ही तेरी चतुराई है। वकालात करना, दुकान चलाना, पैसा कमाना 
-इनमें तेरी कोई चतुराई नहीं है। 

मेरा होनापना -अस्तित्व तो एक तेरे सर्वज्ञ स्वभाव में ही है।अल्पज्ञ पर्याय में मेरा होनापना 

नहीं है और केवलज्ञान की पर्याय जितना भी मैं नहीं हूँ । नियमसार में तो यहाँ तक बात आ गई 
है कि क्षायिकभाव अर्थात्‌ केवलज्ञान की पर्याय भी परद्रव्य परभाव और हेय है। क्‍यों ? क्योंकि 
उसके आश्रय से नई निर्मल पर्याय प्रगट नहीं होती । इसलिए आश्रय तो एक त्रिकाली स्वभाव 
का ही लेना योग्य है। 

अज्ञान की दशा में जीव शुभाशुभ कर्म और शुभाशुभ प्रव॒त्ति को अपनी मानता है और स्वयं 
उसका कर्त्ता बनाता है; परन्तु बहुत ध्यान रखों कि लोक में अनंत कार्माणवर्गणायें भरी हैं; इन 
कार्माणवर्गणाओं में ऐसी शक्ति है कि आत्मा के राग-द्वेष का निमित्त पाकर वे कर्मरूप हो जाती हैं। 

राग है -इसलिए कर्म बँधते हैं -ऐसा नहीं है। इसलिये ' राग का निमित्त पाकर ' -यह शब्द प्रयोग 

किया है। परमाणुओं का उसकाल में कर्मरूप होने का अपना स्वकाल है, उसमें राग निमित्त है। 

थोड़ा-थोड़ा अभ्यास करे तो समझ में आने योग्य है, उलझन पडे ऐसा नहीं है। कहीं सुना 
नहीं है इसलिये सूक्ष्म लगता है। 

जीव और पुद्गल दोनों का स्वभाव भिन्न हैं। कोई किसी के परिणाम को नहीं करता | जब 
पुदूगल की कर्मरूप अवस्था होती है तब जीव के विकारीभाव का निमित्त है; परन्तु विकार कर्म 
की रचना नहीं कर सकता । विकार और कर्मबंधन में समयभेद नहीं है; किन्तु जिससमय जीव 

में राग-ट्वेषरूप विकार होता है उसी समय जड्वर्गणा कर्मबंधनरूप परिणमति है; परन्तु विकार 
से कर्म-बंधन नहीं हो सकता। कर्म बँधते है तब अज्ञानी के राग-द्वेष निमित्तरूप अवश्य होते 
हैं; परन्तु वे कर्त्ता नहीं है। कर्म को भी पता नहीं है कि जीव को रागद्वेष हुए हैं इसलिये मैं कर्मरूप 
परिणमूँ। सहज ही कर्म की व्यवस्थित व्यवस्था हो जाती है। 

इसलिए स्पष्ट है कि ज्ञानावरणादि कर्म पुदूगल है, अचेतन है; पुदूगल ही उसका कर्त्ता है, 

आत्मा नहीं है। हाँ, राग-द्वेष-मोह आत्मा का विकार है वह आत्मजनित है। राग-द्वेष और मोह 

अर्थात्‌ मिथ्यात्व को कर्म के निमित्त की अपेक्षा नहीं है। अर्थात्‌ कर्मरूप निमित्त के अस्तित्व से 

राग-द्वेष-मोह होते हैं -ऐसा नहीं है। इसलिए जीव अपने अपराध से राग-द्वेष-मोह करता है, 

कर्म नहीं कराता -ऐसा समझना चहिये। 

वृहद्द्र॒व्य संग्रह (गाथा-48 की टीका) में राग-द्वेष-मोह जीव जनित है या पुदूगल जनित 

है- इसका सरस स्पष्टीकरण किया है। वह इस प्रकार है:- 

जैसे संतान न तो अकेले माता से होती है और न अकेले पिता से होती है; परन्तु दोनों के 
संयोग से संतान उत्पन्न होती है; इसी प्रकार राग-द्वेष-मोह को न तो अकेला आत्मा उपजाता है 

और न (अकेला) पुदूगल उपजाता है। जीव और पुद्गल दोनों के संयोग से राग-द्वेष-मोह 

भावकर्म की उत्पत्ति होती है। यदि अकेले पुद्गल से राग-द्वेष-मोह हो तो कलम,कागज, ईट, तत्थर 

आदि को भी राग-द्वेष-मोह होना चाहिये और अकेले आत्मा से राग-द्वेष-मोह होते हों तो सिद्ध को 

भी होना चाहिये। विशेष क्या ? जीव और पुद्गल दोनों के संयोग से राग-द्वेष-मोह होते हैं। 

ऊपर के कथन में प्रमाणज्ञान कराया है; परन्तु बह निश्चय (यथार्थ वस्तुस्थिति) रखकर 

समझने योग्य है। निश्चय से राग-द्वेष-मोह जीव में ही होते हैं- यह बात नक्की रखकर निमित्त से 

कथन करने पर उन्हें पुदगल जनित भी कहते हैं। दृष्टान्त में माता-पिता दोनों निमित्त है और संतान 

अपने उपादान से होती है; इसी तरह राग-द्वेष-मोह जीव से स्वयं से होते हैं; परन्तु उसमें पुदूगलकर्म 
का निमित्त होता है। इसकारण प्रमाण से जीव-पुद्गल दोनों से कर्म हुआ कहा जाता है। 

पंचास्तिकाय की 62 वीं गाथा में आता है कि विकार जीव से होता है, उसमें उसको किसी 

पर अथवा निमित्त की अपेक्षा नहीं है। 

स्वभाव दृष्टिवंत को स्वभाव का कार्य स्वभावरूप ही होता है, परभावरूप अर्थात्‌ विकाररूप 

नहीं होता -ऐसी दृष्टि होने से राग होता है उसका वह ज्ञाता होने से राग कर्म का कार्य है यह कहा 

जाता है। 

प्रमाणज्ञान में विकार का निश्चय कर्त्ता जीव है और निमित्तकर्त्ता पुद्गल है। इसलिये दोनों 

से कार्य हुआ ऐसा उसमें निश्चय का ज्ञान रखकर जानने में आता है। ( प्रमाणज्ञान) निश्चय का 

निषेध नहीं करता । निश्चय से राग-द्वेषादि जीव का कार्य है -ऐसा रखकर (स्वीकृत कर ) साथ 
ही कर्म के निमित्त का भी ज्ञान कराकर प्रमाणज्ञान जैसा है वैसा समझाता है। निश्चय का 

निषेध करे तो ज्ञान प्रमाण नहीं रहता । यहाँ यह ग्रन्थ निश्चय का होने से प्रमाण से बात न करके 

निश्चय से बात की है। 

राग-द्वेष-मोह जीव का निजस्वरूप नहीं है; इसलिये शुद्ध निश्चयनय से उन्हें पुदूगल का 

कहा है। शुद्ध निश्चय से देखने पर जीव के स्वभाव में राग-द्वेष-मोह नहीं है, इसलिये वे जीव 

के नहीं है और परमशुद्ध निश्चयनय से तो राग-द्वेष-मोह आत्मजनित भी नहीं है और पुद्गल 

जनित भी नहीं है। वस्तु ही नहीं है, अवस्तु है। 

अब इतनी सब अपेक्षायें समझना तो कठिन पड़ता है। एक ही आत्मा है और उसको ईश्वर 

ने बनाया है -ऐसा मानने वाले को तो यह विपरीत लगता है; परन्तु ऐसा नहीं चलता। आत्मा है, 

आत्मा भूला है तो क्यों भूला है, भूल क्या है ? भूल नहीं हो तो आनंद का प्रत्यक्ष वेदन होना चाहिये, 
वह तो नहीं है, इसलिये भूल तो है ही; उसका कारण और निवारण सब खोजना पडेगा। आत्मा 
भूला है; तो भी स्वभाव में भूल नहीं है, इसलिये भूल को मिटाकर भगवान हो सकता है -ऐसा 
सब निर्णय करना पडेगा । 

शुभाशुभभाव और शुभाशुभ क्रिया आत्मा का स्वभाव नहीं है, इसलिये पुदूगल जनित है। 
इसप्रकार इस पेराग्राफ में बहुत अपेक्षायें समझायी हैं। अब सारांश यह है कि शुभाशुभ कर्म और 

शुभाशुभ क्रिया को आत्मा का मानना और उन दोनों का कर्त्ता जीव को ठहराना अज्ञान है। 

शुभाशुभभाव भी जीव का स्वभाव नहीं होने पर भी अपना मानना अज्ञान है। स्वभाव का भान नहीं 

है इसलिये अज्ञान है। स्वभाव का भान हो तो राग-द्वेष होते ही नहीं, कारण कि वस्तु में 

राग-द्वेष-मोह नहीं है। 

यह मार्ग ऐसा है कि विचार करके समझने के सब पहलू स्पष्ट होना चाहिये। यदि इसमें 

कही भी भूल रह जाती है तो अन्तर्मुख होने की योग्यता नहीं होती | वास्तविक समझ होने के बाद 

ही अन्तर में जाया जा सकता है। 

भगवान आत्मा तो अपने ज्ञानभाव और चैतन्य क्रिया का कर्त्ता है। त्रिकाली चैतन्यस्वभाव 

की परिणमन की क्रिया और उसके फलरूप कार्य का जीव कर्त्ता है, राग का कर्त्ता नहीं, व्यवहार 

का कर्त्ता नहीं और कर्म का कर्त्ता तो है ही नहीं । 

मिथ्यात्व के उदय से जीव साता-असाता आदि कर्म और दया, दान, पूजादि तथा 

विषय-कषायादि शुभाशुभ क्रिया में अहंबुद्धि करता है कि यह कर्म मेरे हैं और यह क्रिया मेरी 

है। -यह मिथ्यात्वभाव ही है, यही बंध का कारण है। तथा शुभाशुभ क्रिया में अहंबुद्धि नहीं करना 

अर्थात्‌ उसे अपनी नहीं मानना और उसमें तन्‍्मय नहीं होना -यह सम्यकभाव है और यही निर्जरा 

का कारण है। 

हम पैसे वाले, हम निर्धन, हम होशियार, हम मूर्ख , हम प्रमुख....इस प्रकार अनेक प्रकार 

साता-असाता कर्म के फल में अहंपना मानना मिथ्यात्वभाव है। 

श्रोता:- अपने पुण्य से पैसा मिले उसको भी अपना नहीं मानना ? 

पूज्यगुरुदेवश्री:- पुण्य कहाँ तुम्हारा है! पुण्य तो राग है, बंधन है; वह तुम्हारे चैतन्य का 

स्वरूप नहीं है। उसको अपना मानकर उसके फल में प्राप्त धनादि संयोग को भी निज मानना 

मिथ्याबुद्धि ही है। निर्धनपना हो तो यह मेरे पापकर्म का फल है, इससे मुझे दुःख होता है -ऐसा 

माननेवाला भी मूढ़-मिथ्यादृष्टि है। 

अंदर में दया, दान, ब्रत, भक्ति, पूजा के भाव आते हैं, वह मेरा कर्त्तव्य है अथवा में ही हूँ 

-ऐसा माननेवाला भी मिथ्यादृष्टि है। शुभ अथवा अशुभभाव मेरे हैं, मेरे कर्म हैं, मेरी क्रिया है. 

eet यह सब मिथ्याभाव है। मैं एक सत्‌ चिदानंदप्रभु हूँ, अतीन्द्रिय आनंद का नाथ हूँ, पुण्य-पाप 

के भाव अथवा उनका बंधन और उसका फल वस्तु में नहीं है। 

भगवान आत्मा तो चैतन्यस्वरूप है, आनंदस्वरूप है, उसके चैतन्यस्वभाव के सिवाय 

उससे 'विपरीतभाव' और उससे होने वाला 'कर्मबंध' तथा उसके फलस्वरूप प्राप्त 'संयोग' 

-इन तीनों में अहमपना मिथ्यादर्शन है। शुभ और अशुभभाव तो बंध के कारण हैं, उन्हें अपना 

माननेवाला मिथ्यादृष्टि है और मिथ्यात्व का सेवन कर बंध की परम्परा को बढ़ाता है। 

दया, दान, पूजा और विषय-कषायादि शुभ और अशुभ क्रिया मेरा कर्त्तव्य है, इसलिए वह 

मैं ही हूँ -ऐसा अभिप्राय मिथ्यात्व है। इस मिथ्यात्व का सेवन करता हुआ जीव बंध को बढ़ाता 

जाता है। शुभाशुभक्रिया में अहम्‌बुद्धि नहीं करना अर्थात्‌ अपनी नहीं मानना और उसमें तन्‍्मय 

नहीं होना सम्यक्भाव है और वह निर्जरा का कारण है। शुभाशुभभाव, क्रिया और उसके फल 

में एकता नहीं करके ज्ञानानंदस्वभाव में एकता करनेवाले को निर्जरा होती है- धर्म होता है। 

शुभ और अशुभ दोनों भाव तो एक जाति के हैं। दया, दान के भाव हों या हिंसा, झूठ के 
भाव हों -वे दोनों आत्मा से विरुद्धभाव हैं। 

श्रोता:- तो फिर हमको क्या करना चाहिए... ? 

पूज्य गुरुदेवश्री:- दोनों प्रकार के भावों से भिन्‍न पड़कर आत्मा का हित करना चाहिए । 
शुभ-अशुभभाव तो विकल्प है, वह कोई वस्तु नहीं है। आत्मा तो एक वस्तु है। उसमें एकाग्र होना 

ही जीव का कर्त्तव्य है। विकल्प में खडे रहना जीव का कर्त्तव्य नहीं है। 

अनादि से जीव की दृष्टि मिथ्या है और उसको कहनेवाले (उपदेशक) भी ऐसे ही मिले 

हैं। इसलिए अनादि से मिध्यामार्ग एए चलनेवाले को यह सत्यमार्ग की बात सुनना भी कठिन 

लगती है। उसका झुकाव मिथ्यामार्ग में ही रहता है; परन्तु शान्ति नहीं मिलती और चिदानंद 
भगवान भात्मा के सुख को बात सुनी नहीं, इसलिये ' कहाँ जाना' -ऐसा इसको लगता है। 

6० 

